Акафист Пресвятой Богородице пред иконой «Воронинская»
Кондак 1
Взбранной воеводе, Владычице Богородице, осенившей землю Череповскую дивным Своея иконы в Конечном лесу явлением, похвальное приносим пение. Ты же, Мати Божия, яко неиссякаемый источник милосердия неизреченнаго, благосклонно приими моления с любовию зовущих Ти: 
Радуйся, Благодатная Одигитрие, ко спасению нас направляющая.
Икос 1

Архангела Михаила и пророка Илии церкви пономарю Иоанну  близ села Ильинское  при державе благовернаго князя Василия Московскаго явила еси на велей липе в лучах света стоящий образ Твой, Пречистая Богородице, велие радование людем сим дарова. Мы же и ныне заступление Твое и помощь  зряще, благодарственно поем Ти:
Радуйся, местом явления иконы Твоея Конечневский лес избравшая.

Радуйся, образ Твой для возведения мыслей горе даровавшая.

Радуйся, пономарю боголюбивому икону Твою дивно явивая.

Радуйся, образа Твоего светоносным сиянием люди озаривая.

Радуйся, северных лесов  цвете благоухающий.

Радуйся, чудный угле, в сердцах, яко кадильницах, любы к Богу воспламеняющий.
Радуйся, кимвале, на подвиг самоотвержения Христа ради призываяй.

Радуйся, нищих духом ризою Своею покрываяй.

Радуйся, Славу Божию зрящая.

Радуйся, звездо, в тихую пристань ладьи душ наших приводящая.

Радуйся, скорбящих утешающая.

Радуйся, с нами непрестанно пребывающая.

Радуйся, Благодатная Одигитрие, ко спасению нас направляющая.

Кондак 2

Видя образ Твой на древе, пономарь помолися и отиде от него, помышляя идти к дому, и, походив много, паки к тому же древу и иконе Твоей прииде. И тако сотворив двукратно, дивящеся сему, возопи Богу: Аллилуиа. 
Икос 2

Разумев Иоанн, яко сила Божия его водяши, возрев благоговейно на образ светозарный, со страхом взем икону Твою, Мати Божия, и успешно дому достигнув, постави ю в церкви  архангела Михаила, поведав о том иерею Андрею. Мы же водительству Твоему, Дево, умиляющеся, с радостию воспеваем Тя тако:

Радуйся, исполненная Хлеба жизни вечныя всезлатая стамно.

Радуйся, вразумивая заблудшаго пономаря Иоанна.

Радуйся, малодушных в вере утверждение.

Радуйся, земли Череповской покров и ограждение.

Радуйся, к Богу Путеводительнице.

Радуйся, христолюбцев Покровительнице.

Радуйся, скорбящих попечение.

Радуйся, любы Божией водворение.

Радуйся, лиро благозвучная, от сна греховнаго нас пробуждающая.

Радуйся, мреже дивная, впадших в тяжкие грехи отчаяния исхищающая.

Радуйся, враждующих примирение.

Радуйся, кающихся исправление.

Радуйся, Благодатная Одигитрие, ко спасению нас направляющая.

Кондак 3

Сила Божия изнесе икону Твою из церкви и постави паки на липу. Иерей же Андрей и пономарь Иоанн образа Твоего на утро в церкви не обряще, недоумеваху о сем. Прииде же с надеждою в Конечный лес и зде икону Твою стоящу на том же древе узревше, со умилением воспеша Богу: Аллилуиа.
Икос 3    
Имея велию любовь ко Господу и к Тебе, Всепетая Мати, иерей Божий Андрей помыслив, яко иконе место в церкви есть, с трепетом взем образ Твой и паки постави его в церковь Архангела Михаила, да чествуют  люди зде  Тя, Дево Пречистая, и с верою зовут Ти:

Радуйся, наставнице смирения.

Радуйся, трудящимся вспоможение.

Радуйся, печали от сердец прогнание.

Радуйся, просвещающая  светом истинного знания.

Радуйся, от враг видимых и невидимых избавление.

Радуйся, в добротолюбии руковождение.

Радуйся, в мире и любви домы наша сохраняющая.

Радуйся, земли Череповские оберегающая.

Радуйся, любочестия проповеднице.

Радуйся, безмолвников собеседнице. 

Радуйся, странствием иконы учивши на земли, яко гость жити.

Радуйся, наставляющая паче всех и вся Бога любити.

Радуйся, Благодатная Одигитрие, ко спасению нас направляющая.

Кондак 4

Буря недоумений смути умы людския, егда наутро не обретоша паки иконы Твоея в церкви, и  трепет объя сердца, бо человеки разумеша, яко сие есть дело Божие, и прославиша Господа, с ликованием пояша Владыце всех: Аллилуиа.

Икос 4

Слышав глас иерея Андрея паки в лес Конечный идти, христолюбцы со свещами и кандилы пришедша на место явления  и узреша икону Твою на той же липе стоящу, и пав пред ней на колена со слезами взываша к Ти: «Владычице, Мати Христа, Бога нашего, не прогневайся на ны, недостойныя!» Тако ныне и мы, грешницы, Пресвятая Богородице, зовем Ти:
Радуйся, даром образа Твоего человеколюбие Сына явившая.

Радуйся, по заповеди Христовой всех любившая.

Радуйся, заблудших вразумление.

Радуйся, унывающих ободрение.

Радуйся, тщеславие, яко Даниил льва, укрощающая.

Радуйся, злыя навыки победити помогающая.

Радуйся, возвращением  образа на липу волю Свою людем открывая.

Радуйся, щедротно земли Череповския посетивая.

Радуйся,  страждущих укрепление.

Радуйся, печальных увеселение.

Радуйся, в искушении терпения  исполняющая.

Радуйся, боголюбцам двери райския отверзающая.

Радуйся, Благодатная Одигитрие, ко спасению нас направляющая.

Кондак 5
Боготечней звезде подобна явися пречестная икона Твоя, всеблагая Мати, любовию Твоею, яко чудными лучами, лес Конечный осиявши, да познают люди милосердие к ним Сына Твоего и поют Ему: Аллилуиа. 
Икос 5

Видети восхотевши образ Твой,  Богородительнице, слепая от рождения девица Феодосия, целовавши икону Твою, моляшеся усердно о сем Ти и в той час прозреша очи ея. Яко исцелила еси Феодосию, тако избави слепоты духовныя всех поющих Ти:
Радуйся, Спасителя людем родившая.

Радуйся, чудным рождеством Эммануила и ангел, и человек удивившая. 

Радуйся, отроча  Иисуса Христа воспитавшая.

Радуйся, образ веры и любы людем давшая.

Радуйся, прозрение ослепленных.
Радуйся, отрадо обремененных.

Радуйся, воздыханием и плачу человек с любовию внимающая.

Радуйся, росою молитв пламень наших страстей угасающая.

Радуйся,  добродетельми, яко небо звездами, украшенная щедро.

Радуйся,  наставляющая служити Сыну верно.

Радуйся, недугов душ и телес наших Целительнице.

Радуйся, усердная к Богу о всех, зовущих Ти, Молитвеннице.

Радуйся, Благодатная Одигитрие, ко спасению нас направляющая.

Кондак 6

Проповедницею Твоего благоутробия икона Воронинская явишася, потоки чудес от нея, яко ручьи от езера источающи, подвигая скорою помощию молящимся Ти пети Богу, давшему людем таковую Заступницу: Аллилуиа.
Икос 6

Возсия в Конечном лесу, яко солнце пресветлое, икона Твоя Воронинская, истинный свет – Христа людем показавшая, многими исцелениями взывающих пред ней к Ти Богом прославленная, да разумеют вси любовь Твою, да подражают ей, на помощь  зовя Тя тако: 
Радуйся, чудным явлением образа на липе люди удивившая.

Радуйся, перемещениями иконы к вере мнози обратившая.

Радуйся, тихое житие нам дарующая. 

Радуйся, любящим Сына Твоего щедроты источающая.

Радуйся, от волков мысленных наша Стражнице.
Радуйся, Агнца Божия рождшая, Агнице.

Радуйся, послушанием Богу красная.

Радуйся, горлице кроткая и Богогласная.
Радуйся, кампане дивный, Евангелие благовествующий.

Радуйся,  родник воды живыя недужных врачующий.
Радуйся, в горнее Отечество вшедшая Страннице.

Радуйся, пред Сыном о роде христианском Ходатаице.

Радуйся, Благодатная Одигитрие, ко спасению нас направляющая.

Кондак 7

Хотя волю Матери Божией исполнити, иерей Андрей со христолюбцы на месте явления образа Твоего часовню  поставиша  и икону Твою тамо оставиша, да поют зде верные Богу: Аллилуиа.
Икос 7

Новые и новые люди притекоша к иконе Твоей, именуемою Воронинскою, болезней избавления прося. Хромии и слепии исцеляхуся, недуги молитвою Твоею прогоняхуся, и слава о Тебе скоро тече в дальние края, дабы везде Тебе воспеваша сицевая:
Радуйся, мнози знамения от иконы Твоея силою Божию сотворившая.

Радуйся, отчаявшихся радостью о Христе веселившая.

Радуйся, пустыя и суетныя мысли из умов наших изгоняющая.

Радуйся, ходатайством  к Сыну жизни вечныя сподобляющая.

Радуйся, и до Рождества, и по Рождестве Дево Непорочная.

Радуйся, от стрел лукаваго броня  прочная.

Радуйся, учащая во всех бедах за помощью прибегати к Сыну.

Радуйся, ходатайствующая пред Богом людем мирную кончину.

Радуйся, страстей укрощение.
Радуйся, обиженных заступление.

Радуйся, болезни терпети с благодарением помогающая.

Радуйся, заре, грешникам путь к покаянию освещающая.

Радуйся, Благодатная Одигитрие, ко спасению нас направляющая.

Кондак 8
Странное чудо явления иконы Твоея, Пречистая Дево, умы удивляет. Трикратное обретение Ея людьми сердца радостию исполняет, вдохновляя непрестанно промышляющему о спасении человек Богу пети: Аллилуиа.
Икос 8

Всем с верою к иконе Твоея притекающим вся, яже ко спасению, даровала еси, Мати Господа нашего Иисуса Христа, тако и пришедшему к Ти иноку Марко Вороне благоволила еси устроити на месте явления образа Твоего монастырь в честь честнаго Твоего Успения, да возносятся и зде молитвы к Ти таковая:

Радуйся, Мати Божия любвеобильная.

Радуйся, Духом Святым сильная.

Радуйся, радушно сретившая иноков Борисоглебскаго монастыря.

Радуйся, бо на служение Сыну Твоему к церкви Успения Твоего притекоша братия.

Радуйся, Скрижале, показавшая Бога премудрое о людех попечение.

Радуйся, истинного богопочитания утверждение.

Радуйся, споспешнице ревнителей равноангельнаго жития.

Радуйся, Рождеством Твоим избавившая человек от смерти и проклятия. 

Радуйся, христоподражателей Помощнице.

Радуйся, молитв исполненная кошнице.  
Радуйся,  чудный Храме Спасов, Чертог Многоценный.
Радуйся, носившая во чреве Плод благословенный.
Радуйся, Благодатная Одигитрие, ко спасению нас направляющая.

Кондак 9

Всякий с древних лет зовет явленную в Конечном лесу икону Твою Воронинскою по имени Марка Вороны, на месте дивнаго явления чудотворнаго образа Твоего монастырь Успенский основавшаго, дабы зде иноки спасахуся,  непрестанно умы к небу возводяще, поюще Богу: Аллилуиа.
Икос 9

Ветии многовещаннии не возмогут изъяснити исчезновение из монастыря иконы Твоея, при пожаре безвестным похищенной. Плачу людей о потере внявши, Ты не оставила еси  скорбящих человек Своим заступлением, кое и мы ныне с благодарностию приемляще,  поем Ти:
Радуйся, радость явлением иконы Твоея людем  принесшая.

Радуйся, печалью об утрате Твоего образа двери покаяния многим отверзшая.

Радуйся, пречестная отрасль праведных Иоакима и Анны.

Радуйся, сосуде Божественной манны.
Радуйся, воздерженников славо.

Радуйся, смиряющих себе забрало.

Радуйся, Раю Небесный.

Радуйся, прошедшая со Христом путь крестный.

Радуйся, исчезновением образа о временности сего жития напомнившая.

Радуйся, духовными познаниями сердца ищущих Бога наполнившая. 
Радуйся, лампадо дивная, елей любы обильно источающая.

Радуйся, житием Твоим и нас на подвиги вдохновляющая.

Радуйся, Благодатная Одигитрие, ко спасению нас направляющая.
Кондак 10

Спасти хотя чтущих Тя от скорби утраты иконы Твоея Воронинския, Всемилостивый Господь яви людем образ Твой потерянный в древней книге, да возрадуются человеки, да славят Тя, Матерь Божию, и поют Богу: Аллилуиа.
Икос 10

Стеною крепкою, от бед и козней вражиих ограждающей, Ты, Мати Божия, всем нам буди, и, яко в доме апостола Иоанна Богослова, с нами поживи, любити Сына Твоего и творити заповеди Господни наставляя всех зовущих Ти:
Радуйся, Божие к людем благоволение.

Радуйся, Премудрости Творца откровение.
Радуйся, творити волю Божию, а не свою, избравая.

Радуйся, в Сыне Твоем Бога познавая.

Радуйся, образе чистоты и пощения.

Радуйся, меде небесный, горечь обид претворяющий в сладость прощения.

Радуйся, любы ко Господу являти исполнением заповедей Его наставляющая.

Радуйся, плевелы с полей душ наших исторгающая.
Радуйся, мужество  терпящих поношение.

Радуйся, наказание впадших в самомнение.

Радуйся, лебедю, кровом крылу Твоею род человеческий, яко птенцы, покрывающая.

Радуйся, на камени веры стопы наша утверждающая.

Радуйся, Благодатная Одигитрие, ко спасению нас направляющая.

Кондак 11

Пение хвалебное приносяше Ти, Мати Божия, молим: смиренномудрыми и кроткими, яко Сын Твой, нам быти помози, да в любви и мире поживем, едиными усты поя Богу: Аллилуиа.
Икос 11

Светозарная икона Твоя, Мати Света Невечерняго, сияя сквозь века, просвещает умы наша, суетою омраченныя, наставляя на путь истинный. Посему икону Твою, яко Тя, зовем Одигитрия. Тако, Путеводительнице, к Богу и Горнему Иерусалиму возводи всех, зовущих Ти:
Радуйся, наше упование.

Радуйся, дев величание.

Радуйся, окамененных сердец  умиление.

Радуйся, очей души просвещение.

Радуйся, кротких радосте.

Радуйся, молитвенников сладосте.

Радуйся, богатства и славы презрение.

Радуйся, гордых смирение.

Радуйся, богоугоднаго жития устроительнице.

Радуйся, ищущим Солнца Правды световодительнице.

Радуйся, крине, благовонием молитв сердца услаждающий.

Радуйся, щите, от козней бесовских нас ограждающий.

Радуйся, Благодатная Одигитрие, ко спасению нас направляющая.

Кондак 12

Благодать Святаго Духа испроси нам у Сына Твоего, Богородительнице, и всесильную руку помощи простри всем просящим, от козней бесовских ограждая, любити Бога и ближнего наставляя, вразумляя выну благодарити Владыку всех и пети Ему: Аллилуиа. 
Икос 12

Поюще ныне Тебе, Пресвятая Богородице, песнь хвалы и благодарения, славим Твою Матернюю Любовь к нам, грешным, и молим: Покрова Твоего не отыми от нас, прилежно поющих Ти:

Радуйся, детоводительнице ко Господу усердная.

Радуйся, исполнительнице Слова Божия верная.

Радуйся, Ангельской чистоты стяжательнице.

Радуйся, радости о Христе подательнице.

Радуйся, Дево, плоть духови покорившая.
Радуйся, при кресте Сына Твоего всех людей усыновившая.

Радуйся, неусыпная зла и бед отгонительнице.

Радуйся, любве цветов в душах наших насадительнице.

Радуйся, Царице земли и небеси, щедрая на благоподания.

Радуйся, смиренных ликование.
Радуйся, бури страстей утишение.

Радуйся, неугасимое ко Господу стремление.

Радуйся, Благодатная Одигитрие, ко спасению нас направляющая.
Кондак 13

О Всепетая Мати Иисуса Сладчайшаго, Пречистая Богородице Дево, приими сие малое моление наше, с верою Ти приносимое, и умоли Сына Твоего, Христа Бога нашего, да дарует нам грехов оставление,  от страстей освобождение, любовию Божественною сердец исполнение, да помилует и спасет нас,  и сподобит в вечном блаженстве воспевати Ему: Аллилуиа.
